
Iesu – mae’n ddigon.
(Llythyr Paul at y Colosiaid_9)

Mae’n dangos yn union sut un ydy'r Duw anweledig – 
y 'mab hynaf' wnaeth roi ei hun dros y greadigaeth gyfan. 
16 Cafodd popeth ei greu ganddo fe: 
popeth yn y nefoedd ac ar y ddaear, 
popeth sydd i'w weld, a phopeth sy’n anweledig – 
y grymoedd a’r pwerau sy’n llywodraethu a rheoli. 
Cafodd popeth ei greu ganddo fe, i’w anrhydeddu e. 
17 Roedd yn bodoli o flaen popeth arall, a fe sy’n dal y cwbl gyda'i gilydd. (1:15-17)
Yma mae Paul yn dangos i’r Colosiaid mai Iesu sydd ben – mai Ef sydd goruwch (yn uwch, yn well na, yn rheoli) popeth arall.  
Yn gyntaf mae’n dangos Iesu a’i berthynas â Duw. Dydyn ni ddim yn gallu gweld Duw, a doedd y Colosiaid ddim chwaith.  Gyrrodd Duw Iesu i’r byd fel ein bod ni, drwy adnabod Iesu a dysgu amdano, yn dod i nabod Duw mewn ffordd newydd a real. Iesu Grist sy’n dangos Duw i ni – yn enwedig ei gariad enfawr tuag aton ni.
Mae’n dangos yn union sut un ydy'r Duw anweledig.
Mae Paul hefyd yn dangos mai Iesu ydy meistr, creawdwr ac Arglwydd y bydysawd. Gafodd Iesu ddim ei greu fel Adda (y dyn cyntaf); roedd Iesu’n bodoli o flaen popeth arall.  Mae’n rhaid i ni drio deall mai rhywbeth i bobl ydy amser – a bod Duw a Iesu’n bodoli tu allan i amser. Dyna pam mae’r Beibl y sôn am dragwyddoldeb, h.y. tu allan i amser, heb ddechrau na diwedd.
Dw i’n cydnabod ei bod hi’n anodd deall rhai pethau ar yr olwg gyntaf, yn enwedig pan ti’n gorfod meddwl am Dduw a Iesu fel dau berson ar wahân, ac eto’n UN! Mae o fel rhyw ddirgelwch rhyfedd.  Ond wedyn, os wyt ti’n credu mai Iesu ydy Mab Duw, mae popeth yn gwneud sens! Bwriad Iesu ydy gogoneddu Duw a gwneud popeth mae Duw am iddo’i wneud, ac mae Duw wedi rhoi pob awdurdod, anrhydedd a gallu yn y bydysawd i Iesu.

Mae arbenigwyr sy’n astudio’r Beibl yn dweud bod y Colosiad yn ifanc iawn yn y ffydd Gristnogol pan sgwennodd Paul atyn nhw (h.y. newydd ddod yn Gristnogion). Felly, roedden nhw’n agored i syniadau oedd yn swnio’n debyg i Gristnogaeth ac oedd yn cynnig rhywbeth ‘extra’ i Iesu Grist. Doedden nhw ddim yn sylweddoli nad oedd angen rhywbeth ‘extra’, a dyna pam roedd Paul yn pwysleisio o hyd bod Iesu’n ddigon.

Yn ein cyfnod ni mae gwyddonwyr yn dweud bob math o bethau gwahanol am ein byd ni a’r bydysawd. Mae na bob math o experts yn trio dweud wrthyn ni be ydy pwrpas bywyd a be sy’n mynd i wneud popeth yn iawn. Ond, y gwir ydy, fyddan nhw’n dal ati i ddadlau am yr un pethau am byth bythoedd. Fydd ganddyn nhw fyth ateb digonol, oherwydd dyma’r ateb:-

Iesu sy’n dal y cwbl gyda'i gilydd.

